
ঘরের দাওয়ায়

হিমেল হাওয়ায়

দুলছে দোদুল তার দোলা;—

আয় রে পাখী ল্যাজ-ঝোলা।



জ্যোৎস্না-ঝরা হিমের রাতে

ভাব জমাতে খোকার সাথে

আয় রে পাখী

তুই একাকী;

ঐ রয়েছে দোর খোলা;—

আয় রে পাখী ল্যাজ-ঝোলা॥






কাজের মেয়ে








খুকুর কথা বলব কি আর, কাজের মেয়ে বড়,

সব দিকে তার বুদ্ধি খেলে, সব কাজেতেই দড়।

জুতোর বুরুশ নিয়ে হাতে

চুল আঁচড়ায় নিজের মাথে,

জুতোর কালি নিয়ে সুখে মুখের পরে মাখে,

খিল্খিলিয়ে উঠবে হেসে যতই বকো তাকে।



জামা ছিঁড়ে পুতুল বানায়, নষ্ট করে জুতো,

জট্ পাকিয়ে দেয় সে দাদার মাঞ্জা-দেওয়া সুতো;

বাবার যত কাজের খাতায়

কলম দিয়ে পাতায় পাতায়।

আপন মনে হিজিবিজি আঁচড় কত আঁকে,—

খিল্খিলিয়ে উঠবে হেসে যতই বকো তাকে।

